МАДАНИЯТ ЎЧОҒИДАГИ ТЕРРОР
23 октябр, чоршанба оқшомида Москвада мисли кўрилмаган террор ҳодисаси содир этилди. Театрга спектакл томоша қилишга келган юзлаб томошабин ва бир қанча артист террорчилар томонидан гаровга олинди. Террорчиларга Чеченистонда ҳукуматга қарши кураш олиб бораётган М.Бараев бошчилик қилаётгани ҳақида Би-Би-Си радиосининг Марказий Осиё ва Кавказ бўлимига телефон орқали хабар қилинган. Шаҳарнинг марказий қисмларида жойлашган маданият саройига «Норд-ост» номли мусиқий спектаклни томоша қилиш учун 711 киши келганди. Томошанинг биринчи қисми тугаб, иккинчи қисми бошланган пайтда, тахминан соат 21.05 да қўлида қуроллар билан юзлари ниқобланган кишилар саҳнага бостириб чиқишган. Улар тепага қарата бир неча марта ўқ узиб, барча томошабинлар ва артистлар гаровга олинганини эълон қилишган. Террористлар Россия федерал қўшинлари Чеченистондан олиб чиқилишини талаб қилиб, акс ҳолда бинони портлатиб юборишга таҳдид қилишмоқда. Террор ҳодисаси бошланган пайтда бинонинг бошқа  хоналарида ўтирган театр ходимлари ва бир қанча артист бинодан қочиб чиқишга муваффақ бўлишди. Айримлар кийимларни боглаб арқон ясаб, бинонинг иккинчи ва учинчи қаватларидаги деразалардан тушиб қутулишган. Улар гувоҳлик беришича, террорчилар сони тахминан 40 та бўлиб, уларнинг ичида аёллар ҳам бор. Уяли телефонга эга гаровга олинганлар бино ичидан ўз яқинларига хабар қилишича, уларга сув ва озиқ-овқат берилмаяпти, гаровдагиларнинг ҳаммаси залдаги ўриндиқларда ўтирибди. 

Террор воқеаси юз бергач, маданият саройи ҳукумат қўшинлари ва тегишли ходимлар томонидан қуршаб олинди. Гаровдагиларни озод қилиш учун «Гроза» операцияси бошланди. Терорчилар билан махсус музокара олиб борувчи кишилар алоқа ўрнатишга интилмоқда. Кечаси соат 2 да Россия давлат Думаси депутати депутат Асланбек Аслаханов музокарага кирмоқчи бўлиб, ҳатто ўзини бошқалар ўрнига гаровга олишларини таклиф қилди, аммо террорчилар у билан музокарага киришмади. Россия Президенти В.Путин Олмония ва Португалияга қилинажак сафарини бекор қилиб, Кремлда туни билан йигилишлар олиб борди. Ҳокимият органлари жойлашган ва аҳамиятга молик бинолар, вокзал, аэропортларни қўриқлаш кучайтирилди. Москвадаги автомобил ҳайдовчилари текширувдан ўтказмоқда. Маданият саройи атрофидаги уйларда яшовчиларни кўчириш чоралари кўрилди. Гаровга олинганларнинг қариндош-уруглари маданият саройи олдига келиб, давлат президенти номига мурожаатнома қабул қилишди. Унда гаровдагилар зарар кўрмаслиги учун куч ишлатмасдан, музокаралар йўли билан гаровдагиларни озод қилишга даъват этилган. 
Шуни таъкидлаш керакки, ўнларча хорижлик томошабин спектаклга кирган. Террорчилар ҳомиладор аёлларни, ёш болалар ва мусулмон давлатлардан келган томошабинлардан айримларини озод қилишган. Кейинчалик, яна бир бола нафаси қисгани учун озодликка чиқарилган. Қуролланган ва белларига бомба боглаб олган террорчилар ҳар бир ўлдирилган сафдошлари учун гаровдаги ўн киши ўлдирилишини билдиришган. Озод қилинганлар айтишича, террорчилар залдаги ўриндиқлар атрофи ва бино деразаларини миналаштирган. Дастлабки маълумотларга қараганда, гаровга олинганлар ичида Австралия, Олмония, Австрия, Булгористон, Буюк Британия, Канада, Латвия, Югославия, Арманистон, Украина, Гуржистон, Туркманистон ва Ҳолландия фуқаролари бор. Пайшанба куни эрталаб бир неча хорижий элчилар воқеа жойига етиб келишди, бироқ улар бинога киришга муваффақ бўлишмади. Чет эл фуқароларини озод қилиш борасида музокаралар олиб боришга ҳаракат қилиняпти. 
Рус миллатига мансуб барча шахслар – жами 700 га яқин киши гаровда ушлаб турилибди. «НТВ» ва «РТР» телеканаллари барча кўрсатувларини бекор қилиб, террор билан боглиқ бевосита репортаж ва кўрсатувлар олиб бормоқда. Нима учундир, террорчилар «Рен-ТВ» хусусий телеканали билан богланган ва барча музокаралар ана шу телеканал орқали олиб борилмоқда. Террорчилар ушбу телеканал кўрсатувларини кузатаётгани маълум бўлди. Телетомошабинларга террорчиларнинг гапларини телефонда етказган икки аёл бино миналаштирилганини маълум қилишди. Терорчилар бир неча шахс орқали музокарага киришга рози эканлигини маълум қилишди. Бироқ, улар талаб қилган Григорий Явлинский ҳозирги пайтда Томскда, журналист Политковская эса Нью-йоркда. Террорчилар халқаро «Қизил хоч» ташкилотининг икки ходими, шунингдек британиялик журналист ва Россия Давлат думаси депутати, хонанда Иосиф Кобзонга бинога киришга рухсат беришди. И.Кобзон бир неча дақиқа бинода бўлиб, ўзи билан уч бола ва бир аёлни озодликка олиб чиқиб, яна бинога қайтиб кириб кетган. 
Москвада 300 мингга яқин чечен миллатига мансублар яшаши муносабати билан кавказ миллатига мансубларга нисбатан салбий кайфиятлар кучайишидан хавотир билдирилмоқда. Хусусан, «НТВ» телеканали бугуннинг ўзидаёқ Москвадаги метро бекатларидан бирига кириш жойида кавказ миллатига мансуб киши оломон тарафидан ўласи қилиб калтаклангани ва жабрланувчи огир аҳволда касалхонага ётқизилгани ҳақида хабар қилди.  

Бутун дунё сиёсатчилари террорни қаттиқ қоралаб баёнот беришмоқда. Москвадаги ҳодисага «Ал-қоида» халқаро террор ташкилотининг алоқаси борлиги тахмин қилинмоқда. Бу ҳодиса яқиндагина Индонезиянинг Бали оролида содир этилган портлаш ва Франция кемасига нисбатан содир этилган террор билан боглиқ ҳолда кўриляпти. Исроил ҳукумати эса гаровдагиларни озод қилиш бўйича ўз ёрдамини таклиф қилган. 

